
				पुटमेतत् सुपुष्टितम्
११४
काव्यमाला ।



	

राधाधरं सुधादर्श माधवः परिचुम्बति ।

इत्यत्र प्रस्फुटाकर्मणमुल्लुप्तावधोपमा ॥ २० ॥

हन्तकान्ताविप्रलम्भे चन्द्रश्चण्डकरायते ।

इत्यत्र कीर्तिता कर्तृक्यडालुप्तावधोपमा ॥ २१ ॥

याहि सत्वरमब्जाक्षं दूति तापः सुदुस्तरः ।

अस्मिन्समासगा प्रोक्ता विबुधैरवधोपमा ॥ २२ ॥
उपमेयानुपादाने तत्रामेयोपमा मता ।
सापि द्विधार्थी श्रौती च ते द्वे च त्रिविधे पुनः ।
समासगे वाक्यगे च तथा तद्धितगे च षट् ॥

राधिकासदृशी कान्ता नास्ति मत्तोषकारिणी ।

इत्यत्रामेयोपमा स्यादार्थी प्रोक्ता समासगा ॥ २३ ॥

माधवस्य समो लोके नास्ति राधामनोहरः ।

इत्यत्रामेयोपमा स्यादार्थी वाक्यगता मता ॥ २४ ॥

राधाकल्पा न काप्यन्या कामकेलीकलावती ।

इत्यत्रामेयोपमा स्यादार्थी तद्धितगा मता ॥ २५ ॥

नास्त्येव कापि भूलोके राधिकेवातिसुन्दरी ।

इत्यत्रामेयोपमा स्याच्छ्रौती प्रोक्ता समासगा ॥ २६ ॥

अन्या नास्ति तथा कापि यथा राधा मम प्रिया ।

इत्यत्रामेयोपमा स्याच्छ्रौती वाक्यगता मता ॥ २७ ॥

राधिकावन्न कुत्रापि गोप्यां कृष्णमनोहृतिः ।

अत्र तद्धितगामेयोपमा श्रौती प्रकीर्तिता ॥ २८ ॥
धर्मोपमेयानिर्देशे त्वधमेयोपमा मता ।
सापि त्वमेयोपमेव श्रौती तद्धितगां विना ॥

राधिकासदृशी नास्ति यन्मुकुन्दमनोहरा ।

अत्राधमेयोपमा स्यादार्थी सूक्ता समासगा ॥ २९ ॥

राधायाः सदृशी नास्ति यन्मुकुन्दमनोरमा ।

अत्राधमेयोपमा स्यादार्थी वाक्यगता मता ॥ ३० ॥

